
Päärni noomâ ovdâkoveh 
 

Tovle päärni nommâ lâi suuvâ siste väljejum ađai kandâ uážui äijih, eeji teikkâ eeji viiljâ noomâ já 

nieidâ uážui noomâs ááhust, eenist, siäsáin jna. Päärnist šoodâi návt hyelhis käimi. Käiminoomah iä 

lamâš áinoo vyehi čäittiđ hyelkkivuođâ. Germaanijn valdui myenster adeliđ noomâ algâšuoŋâ ađai 

allitteraatio mield. Tot táárgut, ete päärni nommâ lii oovtâalgâsâš vanhimij nomâigijn. 

Ovdâmerkkân jis eeji nommâ Henrik álgá pustuváin H te kandâ puáhtá leđe ton mield Heikkâ. 

Siämmáš äšši lii koččâmâšâst meiddei talle ko perruu puoh párnái noomah láá siämmááalgâsiih 

(Pertti, Penttâ, Penjami). Uáli táválâš lâi meiddei kevttiđ variaatio ađai uđđâ versio puáris 

noomâst. Ovdâmerkkân jis ákku lâi Fredriika te pärni uážui nommân Riikka. Almai peln 

siämmáálágán variaatio sátáččij leđe Juhani – Juha teikkâ Antero – Antti. 

 

Ristâosko levânem maŋa päärni nommâadelemvuáđđun poođij pase ulmui kalender 

(Pyhimyskalenteri) teikkâ Mikael Agricola rukkooskirje kalender, mii almostui ive 1544. 

Suomâkielâg almanakka almoškuođij 1705 Turku akatemia professor Laurentinus Tammelin 

áánsust. Kalender noomah lijjii kale čäällimvyevi tááhust táválâš ulmuid omâseh tondiet ko 

vuâđukiellân lâi lamâš heprea, kreikka teikkâ latina. Ive 1890 virgálâš almanakkaast oinui 

ovdânoomâi uđâsmittemtoimâ ađâi viereskielâlâš nommâ uážui syemmilâš häämi: Adolfist šoodâi 

Aatto já Andreasist Antero, Benedikt molsâšui háámán Pentti, Olaus pelestis háámán Olawi. 

Urbanus uážui uđâsmittemtooimâ ohtâvuođâst syemmilâš häämi Urpo já nuuvt ovdâskulij. 

Čuávuvâš uđâsmittem tábáhtui ive 1908, kuás kalenderân almostui suullân kutlov uđđâ syemmilâš 

nommâd já oppeet mottoom uđđâ čäällimhäämi (Timoteus–Timo, Kristoffer–Risto).  

 

Ristâosko levânij meiddei Sáámán já tondiet virgálâš noomah nuávdittii Suomâ nommâmyensterijd. 

Vistig noomah lijjii čaallum paapâ kirjijd ruotâkielân já ton maŋa suomâkielân. Säämi kielâlaahâ 

poođij vuáimán ive 1991 já uđâsmittui ive 2004 aalgâst. Jo vuosmuš laahâ adelij máhđulâšvuođâ 

adeliđ sämmilâš noomâ já kenigitij servikuudijd já aalmugrekister väldiđ kiävtun sämmilâš 

pustuvijd (á, đ, č, ŋ, š, ŧ já ž). Ive 1997 Yliopiston nimipäiväalmanakka ohtâvuođâst almostui 

professor Pekka Sammallahti rähtim sämmilâš nommâpeivikalenter. Tast láá ohtiipuoh 565 

sämmilâš nommâd. Stuárráámuš uási tain láá viereskielâlij noomâi sämmilâš häämih, mutâ juávhust 

láá meiddei sämmilâš ärbivuáválâš noomah tegu Juoksáhkká já Ahkebeaivvi. 

